„Kiek, Post van Hein!“ – mennigmal hebb ik in de vergangene Jahren up mien Schrievdisch in Loccum een Breef oder Postkaart van Hein Kröger funnen. Post van Hein – dat weer wat Besünners. Denn Hein schreev allns mit de Hand. Nich bloots Brefen un Kaarten, ok Predigten, Bidrääg för Zeitschriften oder ganze Böker. 
Bi Hein gaff dat kien elektronische Post – daar gaff immer een „Original“. Unermüdlich weer he an´t Schrieven un Schicken – so hett he dat „Netzwerk“ Plattdüütsch in de Kark schafft. So hett he de Minschen mitnanner verbunnen, de mit hüm unnerwegens weern, de gode Böschkupp up Platt unner de Lüü to brengen. Bi Hein leep vööl tosamen. 
Plattdüütsch in de Kark droog sien Handschrift. 
As ik 2018 as Beupdragte för Plattdüütsch mien Stee antreden dee, bün ik toerst na Soltau fahren – Hein besöken. He weer daarmals 85 Jahr old, man immer noch flietig daarbi, waak un interesseert. He warkde noch mit in de Redaktion van de Kennung un in de Plattform Plattdüüsch. De Plattform hett he 1990 gründt un bi de Kennung över Jahrteinten dat Leit hat. Mit hüm tosamen hebb ik noch dat Biheft „Op Wiehnachten to – von Wiehnachten her“ ruut geven un daaröver diskuteert, of dat „von“ oder „van“ heten mutt – Hein hett wunnen. 
2018 un 2019 hebb ik Hein noch as Deelnehmer van dat Plattdüütsch Pastoralkolleg beleevt. Mit Loccum hett hüm vööl verbünnen – he hett hier 1963 de „Arbeitsgemeinschaft plattdeutscher Pastoren“ (later AG Plattdüütsch in de Kark) mit gründt un weer lang Vörsitter. Dat Jubiläum „60 Jahr Plattdüütsch in de Kark“ hett Hein mit uns in Verden fiert. Daar hebbt wi noch´n feinen Bild van hüm maakt – so as he weer, immer paraat för´n Prootje un liekers up de Lüü daal. 
Ik hebb sien grode Kenntnis un sien Begeisterung för de Saak bewunnert. Heins Verdeenst för Plattdüütsch in de Kark steiht för sük – he hett dat Fundament schafft för de Arbeid, de wi in de Geschäftsstee Plattdüütsch in de Kark und de Vereen Plattdüütsch in de Kark e.V. vandaag wiederföhren.
So hebb ik as Andenken an Hein sien Kaarten un Breefen in mien Büro upbewahrt – ok´n lüttje Chronik van „Plattdüütsch in de Kark“. 
In´n Naam van de Geschäftsstee Plattdüütsch in Kark un de hannoversche Landeskark,  

